
    KOTOIAK EZ DIO GEZURRIK


    —Matxista ni?! Ni matxista?!


    —Bai, matxista! Galanta gainera!


    —Eta nork egiten du ohea larunbatetan? Eta nork prestatzen du bazkaria Eguberri egunean?


    —Eguberri egunean Gabon gaueko hondarrak jaten ditugu! Zopa berotu besterik ez duzu egin! Urtean behin! Beraz, ez adarrik jo!


    Bixintxoren etxean eztabaida. Ez zen gai berari buruz ika-mikan ziren lehenengo aldia. Etxeko lanetan batere laguntzen ez zuela aurpegiratzen zion amak aitari.


    —Eta nork zatitzen du pizza? Eta nork jaisten du zaborra?


    Eskuharki, eztabaidaren ondorioz muturrak jartzen zituzten biek. Ordukoan, hala ere, Bixintxoren arrebak ere parte hartu nahi izan zuen.


    —Ama zuzen ari da! Ez duzu kolperik egiten etxean! Beti telebistaren aurrean zurrungaka! Guk, berriz, eskolatik edo lanetik itzuli eta bazkaria prestatu behar izaten dugu, etxea garbitu, erosketak egin, arropa garbitu...


    Aita izerditan pats zegoen, burruka hartatik onik atera nahian. Burua estutu eta estutu ari zen, erantzun sendo baten bila... baina arrazoi handirik ez zuela konturatu zen.


    —Eta... eta... eta... eta, orain dela bi aste, nork egin zuen patata tortila?


    Ama-alabek batera erantzun zuten, koruan bezala. Ezta Donostiako Orfeoia izanda ere!


    —Bai, patatak gordinik, arraultza oskol zatiz betea eta erreta. Eta gatza auzoan!


    Bixintxok ezin izan zion gehiago eutsi. Buila haiek ez zioten Fermin Muguruzaren azken konpaktoa bakean entzuten uzten eta gelatik atera zen ika-mika hartan parte hartzeko guztizko intentzioan.


    —Egia da, matxista halakoa! Ez duzu kolpe zorririk ere jotzen! Lotsagarria da zu bezain aita atzerakoia izatea! Matxista atzerakoia! Horixe zara zu!


    Batzuetan hobe izaten da isilik egotea. Bixintxok isilik egoten ez jakin, ordea.


    —Hik esatea ere! Hik zertan laguntzen duk etxean, jakin baliteke? –aitaren erantzuna–. Dena lokatzez betetzen duk hire bota tzar horiekin! Komunean kaka arrastoa utzi behar duk beti!


    —Arropa han eta hemen utzi behar beti! Pareta pintura harrotu tenis pilota horrekin! –amak erantsitakoa.


    —Eta etxeko lanetan behin ere lagundu ez –bukatu zuen arrebak.


    Eta, azkenik, hirurak batean:


    —Hi bai matxista zikina!


    Bixintxok odola bor-bor sentitu zuen zainetan. Matxista? Bera? Pertsona moderno eta liberala zelakoan zegoen Bixintxo. Gizaeskubideen alde beti eta!

    —Ez naizela matxista frogatuko dizuet. Hemendik atzera neuk egingo ditut etxeko lan denak!


    Esaldia bukatu orduko damutu zitzaion Bixintxori. Baina, beranduegi. Bixintxorenak egin zuen!


    —Ongi, ea egia den! Korrikatik etortzen naizenerako garbi-garbi nahi diat dena! –esan zuen aitak, eta txandal barregarria jantzita irten zen, ateari danbatekoa emanda.


    —Garbitu komuna, garbitu zorua, presta-tu bazkaria, garbigailua jarri, arropa eskegi... Ileapaindegira noa! –esan zuen amak, eta gabardina jantzita irten zen, ateari danbatekoa emanda.


    —Eta ez ahaztu, gero! Kotoiak ez du gezurrik esaten! –esan zuen arrebak, eta Imanol Urbietaren kantu hura kantatuz irten zen, ateari danbatekoa emanda:


    
      Etxean lan eta lan garbitzen,


      jantziak eta lurrak garbitzen.


      Txinba txinba txinba txin!


      Txinba txinba txinba txin!


      Lanean ari naiz etxean.

